Avgerð frá 13.03.2000, j. nr. 99S01-0031
Evni: Skattur av eftirgivnari skuld, virði av eginogn sambært ognaruppgerð, marknaðarvirði, fyrning
§ 25 í skattalógini

 

· Samandráttur: Í 1989 keypti P/f L partin hjá skattgjaldaranum í p/r N fyri 1.020.408. Samstundis yvirtók partafelagið ein størri part av skuld skattgjaldarans enn avtalaða keypsprísin soleiðis, at skattgjaldarin kom at skylda eina millumrokning uppá 190.131 kr. Eingin avtala var um afturgjalding av skuldini ella hvussu hon skuldi avdragast, og tá ið felagið varð tvingsilsavtikið í 1994 vóru eingi prógv fyri, at skuldin var goldin ella eftirgivin.
Toll- og skattstovan hækkaði skattskyldugu inntøkuna hjá skattgjaldaranum fyri 1994 við 190.131. Skattgjaldarin kærdi avgerðina til kommunalu skattakærunevndina við kravið um at skattakravið var fyrnað, tí skuldin stavaði frá 1989. Um kravið ikki var fyrnað, átti millumrokningin at verða skattað í 1991, tí tá var greitt, at skuldin til felagið ikki skuldi afturrindast. Kommunala skattakærunevndin staðfesti avgerðina hjá skattavaldinum. 
Skattgjaldarin kærdi avgerðina til landsskattakærunevndina, sum metti, at skuldareftirgevingin var farin fram í 1994, og tá álíkningin var fráboðað í 1998, var ikki neyðugt at viðgera spurningin um 5 ára fyrningarreglurnar. 
Spurningurin um skuldareftirgevingin er skattskyldug, er tengd at eini meting av, um eftirgivna kravið hevði nakað virðið ella ikki. Hevur skattgjaldarin fingið ein fíggjarligan fyrimun av eftirgevingini, er hon skattskyldug sambært reglunum í § 25 í skattalógini. Um kravið hevur eitt virði, er neyðugt at gera eina neyva uppgerð av eginognini um hetta mundið. Sambært upplýsingum frá skattgjaldaranum var eginognin positiv uppá 721.207 kr. men so gott sum øll tengd af fastogn og leysafæ og fevndi um ognir hjá skattgjaldaranum og konuni, og tí var ikki gjørligt at áseta virðið út frá teim fyriliggjandi upplýsingunum. 
Landsskattkærunevndin avgjørdi tí at heimvísa málið til Toll- og skattstovuna til nýggja viðgerð 

Málslýsing:
Málið snýr seg um álíkningina hjá skattgjaldaranum fyri 1991 og 1994, sum hevur samband við millumrokning hansara við P/F L, har Toll- og Skattstovan við skrivi frá 12.01.98 hevur broytt skattskyldugu inntøkuna hjá skattgjaldaranum soleiðis:

	1994
	

	skattskyldug inntøka samb. sjálvuppgávu
	98.821,00 kr.

	+ tygara partur av 1.304.229,38 samb. bræv frá advokati
	190.131,00 kr.

	skattskyldug inntøka broytt til
	288.952,00 kr.

	Samstundis varð inntøkan fyri 1991 lækkað tilsvarandi.


Avgerðin varð upprunaliga kærd til Landsskattakærunevndina við skrivi frá advokati dagfest 28.01.98, men varð av Kærustovninum beint til Kommunalu skattakærunevndina, tí avgerðin kom undir nýggju kærureglurnar í lógini um Toll- og Skattafyristing. Avgerðin er tikin av Eysturoyar Øki - ivaleyst tí P/F L er skrásett við heimstaði í Leirvík, men varð kæran beind til Kommunalu skattakærunevndina Øki, tí skattgjaldarin er búsitandi og skattaður í Tórshavn.

Kommunala Skattakærunevndin fráboðaði tann 7. juni 1999 avgerð í málinum, og lýsir nevndin málið soleiðis:

"Advokatur hevur í skrivi frá 28. januar 1998 kært um álíkningina fyri árið 1994, sum er fráboðað tygum í skrivi frá Toll- og Skattstovu Føroya frá 12. januar 1998. Kæran er stílað til landsskattakærunevndina, men hevur Føroya Kærustovnur í skrivi frá 18. november 1998 sent skattskærunevndini hana til viðgerðar og avgerðar.

Í skrivi frá 30.november 1998 er Toll- og Skattstovan biðin um álit í málinum, og hetta er latið nevndini í skrivi frá 18. januar 1999, har hjáløgd eru ymisk skriv í málinum.

Málið snýr seg um, at tygum eru álíknaður (settur í skatt) av peningi (millumrokning), sum tygum sambært avísar upplýsingar ikki hava goldið til P/F L.

Í kæruni verður ført fram, at tygum í sambandi við eina loysn av skuldaraviðurskiftunum hjá P/R N í 1989 seldu tygara partsreiðarapart til P/F L, og at í hesum sambandi koma tygum at skylda felagnum pening.

Sagt verður, at í skrivi frá 25. august 1997 upplýsir advokatur tygara (eftir áheitan), at skuld tygara til felagið er kr. 190.131.

Í kæruni verður upplýst, at nevnda søla av partsreiðarapartinum var til fulla og endaliga avgerð, "ið hvussu so er skuldi hetta vera galdandi um so var, at rekonstruktiónin av skipinum miseyðnaðist".

Rekonstruktiónin av felagnum miseydnaðist, skipið var selt í 1991, og síðan tá hevur P/F L einki virksemi havt.

Advokaturin ger galdandi, at skuldin til felagið stavar frá 1989, og tí er skattakravið fyrnað. Í øðrum lagi verður ført fram, at skuldin til felagið eigur at verða skattsett í 1991, tí í hesum ári var greitt, at skuldin til felagið ikki skuldi afturrindast.

Víst verður á, at tá P/F L var tvingsilsavtikið í 1994, vóru eingi aktiv í felagnum, men um aktiv vóru í felagnum, hevði felagið sjálvsagt verið tikið undir trotabúarviðgerð, og peningurin kravdur inn frá tygum.

Sagt verður tí, at tvingsilsavtøkan er prógv um, at P/F L einki peningakrav hevði móti tygum í 1994.

Toll- og Skattstova Føroya sigur, at tygum 16. januar 1989 hava selt tygara partsreiðarapening í P/R N til P/F L, og at yvirtøkudagurin var ásettur at verða 5. januar 1989.

Í roknskapinum hjá P/F L fyri árið 1990 sæst, at felagið eigur pening tilgóðar hjá trimum navngivnum persónum, sum eisini eru partaeigarar í partafelagnum, har tygum eru ein teirra.

Í roknskapi felagsins fyri árið 1991 er ikki upplýst, hvussu nógv hvør av hesum persónum skyldar felagnum, og tí var farið í holt við at kanna málið.

Biðið var um sundurliðing av hesi áogn felagsins, og í skrivi frá 25. august 1997 sigur advokaturin, at skuld tygara til felagið er kr. 190.131.

Í skrivi frá 27. august 1997 verður álíkningin fyri árið 1991 broytt (hækkað) við hesi millumrokning kr. 190.131.

Men seinri er komið fram, at Skráseting Føroya hevur strikað P/F L í 1994, og fyrstani tá er full vissa fingin fyri, at peningurin ikki er goldin til felagið, og at peningurin er eftirgivin.

Eisini verður víst til "udskrift af skiftebogen for Færøernes retskreds" har tygum hava váttað, at felagið "er uden midler".

Skoytt verður uppí, at advokatur tygara í telefonsamrøðu hevur sagt, at øll vistu, at tað ongantíð var meiningin, at henda skuldin skuldi gjaldast.

Í skrivi frá 12. november 1997 fráboðar Toll- og Skattstovan, at ætlanin er at flyta peningin til skattsetingar frá árinum 1991 til árið 1994, og í broytingarskrivinum frá 12. januar 1998 er fráboðað, at álíkningarnar fyri árini 1991 og 1994 eru broyttar samsvarandi hesum.

Í álitinum verður eisini sagt, at Toll- og Skattstova Føroya er av tí fatan, at tá ein slík vinnulig skuld verður eftirgivin, hevur eigarin fingið ein fíggjarligan fyrimun av hesum, og skal eftirgivni peningurin tí skattsetast.

Toll- og Skattstovan sigur, at P/F L er upployst av Skiftirættinum sum felag 10.november 1994, og tá er full vissa fingin fyri, at tygum ikki skulu gjalda skuldina til felagið, og av hesi orsøk skal nevndi peningur, kr. 190.131, ikki skattsetast (álíknast) í árinum 1991, men fyri 1994.

Skattakærunevndin skal føra fram, at tygum sambært fyriliggjandi upplýsingum vóru partsreiðari í P/R N, og at tygum í 1989 seldu tygara part í partsreiðarínum til P/F L, og vil hetta eisini siga, at parturin er seldur fyri eina hægri upphædd, enn virðið á hesum var. Munurin (millumrokningin) kann t.d. vera akkumulerað hall (sum skattafrádráttur áður er veittur fyri), lán e.t.

Upplýst er, at um sølumundið av partinum vóru samráðingar við P/F Føroya Banka um skuldarviðurskiftini hjá P/R N, og at samráðingar eisini vóru um skuldarviðurskiftini hjá P/F L (keyparanum).

Sølan av P/R N til P/F L er helst eisini ein avtala við P/F Føroya Banka. Men úrslitið av samráðingunum við bankan um skuldina miseydnaðist, og skipið var selt í 1991 á tvingsilssløu, og virksemið hjá P/F L helt uppat.

Her kann verða víst á, at tygum í hesum føri hava sitið báðumegin borðið, sum seljari (privat) og sum keypari (P/F L). Í 1989 skylda tygum P/F L kr. 182.608 og í 1990 og 1991 er upphæddin kr. 191.131.

Eisini eru tygum í tvístøðu, tá tygum selja til eitt felag, sum tygum eru stjóri og nevndarformaður í, og eftir søluna skylda tygum pening til partafelagið. Her eru tygum komin í tað støðu, at tygum sjálvur sum stjóri og nevndarformaður í partafelagnum skulu krevja inn pening frá tygum sjálvum. Tað, sum framgongur av málinum, er, at P/F L ikki hevur kravt / heintað inn peningin frá tygum persónliga.

Sambært "udskrift af retsbogen" frá 29.november 1994 hava tygum sum fyrrverandi stjóri og nevndarformaður í P/F L vitnað í sambandi við "begæring om tvangsopløsning" av partafelagnum. Tygum hava greitt frá viðurskiftunum hjá felagnum, og verður í úrskurðinum sagt, at "Vidnet var bekendt med reviosorens redegørelse og kunne i det hele henlede sig til redegørelsen". Eisini verður sagt, at "efter de foreliggende oplysninger lagde skifteretten til grund, at selskabet er uden midler".

Men eingin kvittan ella bankaflyting er hjáløgd kæruni, sum vísir, at tygum hava goldið nevnda pening til P/F L.

Tí kann verða lagt afturat, at eftir frammanfyri nevndu upplýsingum og niðurstøðu er ikki hald í hesum viðurskiftum, tá tað er greitt eftir upplýsingunum, at tygum, hóast umrøddu frágreiðingar, skylda pening til P/F L. Her eru tygum eisini í eini tvístøðu, sum omanfyri nevnt. Men úrslitið av "tvangsopløsningen" av felagnum hevur sostatt verið, at tygum eru sloppin undan at gjalda tann pening (kr. 190.131) sum tygum skyldaðu P/F L.

Í hesum sambandi kann eisini verða víst til álitið í málinum og tað, at advokatur tygara í telefonsamrøðu við Toll- og Skattstovu Føroya hevur sagt "at øll vistu, at tað ongantíð var meiningin, at hendan skuldin skuldi gjaldast". Í øllum førum er tað soleiðis nú váttað í málinum, at tygum ikki hava goldið skuldina til P/F L, og at tygum hava tí havt ein fíggjarligan fyrimun av, at P/F L var " tvangsopløst ".

Í 1994 er eftir hesum endalig vissa fingin fyri, at tygum ikki fara at gjalda P/F L umrødda pening, og einki sæst um, at ognarar hjá P/F L hava gjørt síni peningaligu krøv galdandi í skiftirættinum.

Tílik eftirgeving av skuld er skattskyldug inntøkam, og í hesum serliga føri og undir hesum umstøðum umboða tygum P/R N (eigari) sum seljari og P/F L (partaeigari, stjóri og nevndarformaður) sum keypari.

Við ávísing til frammanfyristandandi hevur skattakærunevndin á fundi viðgjørt málið, og sambært tí, sum fram er komið í hesum serliga máli, fer skattakærunevndin at geva Toll- og Skattstovuni viðhald í, at umrødda eftirgeving kr. 190.131, sum tygum skyldaðu til P/F L, er skattskyldug inntøka, og skuldi upphæddin tí verið sett á sjálvuppgávuna í seinasta lagi fyri árið 1994.

(eftir at nevndin hevur sent uppskot til avgerð til hoyring hjá advokatinum ger hon hetta ískoytið)

Sum ískoytisviðmerkingar sigur nevndin, at advokaturin hjá skattgjaldaranum hevur víst á sjónarmiðini um, at ein " generell" skuldarumskipan av P/F N, sum er selt til P/F L, og sum P/F Føroya Banki góðtók, ikki er tikin við í nevndarinnar uppskoti til avgerð.

Víst verður á , at bankin ikki hevði góðkent søluna av partsreiðarínum til partafelag, um bankin helt nakað virðið verða í persónliga heftilsinum, og gjørt verður galdandi, at skuldareftirgevingin í sambandi við avhendingina av skipinum ikki er skattskyldug, at talan er um eina "generella" skuldarumskipan, sum ikki hevur betrað um eginognina hjá skattgjaldaranum.

Eisini verður avvíst, at skattseting kann fara fram fyri árið 1994, og hildið verður fast við, at ein møgulig inntøkuføring eigur at fara fram fyri árið 1989, og at eitt skattakrav fyri hetta seinra árið er fyrnað.

Skattakærunevndin vísir hesum viðvíkjandi á, at tygum sambært fyriggjandi upplýsingum eru partsreiðari í P/R N, og at tygum í 1989 seldu tygara part í partsreiðarínum fyri eina hægri upphædd, enn virðið á hesum var, til P/F L, sum tygum vóru stjóri og nevndarformaður í.

Til viðmerkingar hjá advokatinum kann fyrst verða sagt, at nevndin ikki góðtekur og leggur til grund sjónarmiðini viðvíkjandi umrøddu "generellu" skuldarumskipanini, tá hesi og tað, sum kært er um, ganga ímóti galdandi skattalóg og skattasiðvenju á økinum, og viðmerkjast kann, at tá ein sleppur undan einari skuld, so verður eginognin hjá viðkomandi tilsvarandi betrað.

Eisini kann verða sagt, at tygum sum vinnulívsmaður, stjóri og nevndarformaður eiga at vera vitandi um, at ein tílík eftirgeving av skuld (vinnulig skuld) til P/F L er skattskyldug inntøka hjá tygum.

Hertil kann eisini viðmerkjast, at í kæruni verður ført fram, at tað ongantíð var meiningin, at tygum skuldu gjalda skuldina til P/F L.

Viðmerkjast kann harafturat, at um P/F Føroya Banki gjørdi avtaluna við tygum, P/R N og P/F L viðvíkjandi skuldareftirgeving, og um bankin ikki helt nakað virði vera í persónligu heftilsum tygara, so er hetta kortini ikki nóg gott og haldgott skjalprógv fyri, at umrøddi eftirgivni peningur (millumrokning við P/F Líðarmunni) ikki er skattskyldugur, og skoytt kann verða uppá, at ein møgulig avtala við P/F Føroya Banka ikki skúgvar til viks galdandi skattarætt á økinum.

Skattakærunevndin skal vísa á, at einki nýtt og einki nýtt skjalprógv er lagt fyri nevndina, og at greitt er, at tann pengur, sum tygum ikki hava goldið til P/F L, er skattskyldug inntøka hjá tygum, men tygum hava ikki sjálvur uppgivið henda pening til skattingar á sjálvuppgávuni, og hetta kann ikki koma tygum til góðar.

Sum kunnugt skyldaðu tygum P/F L kr. 190.131, men partafelagið er "tvangsopløst" i 1994, og skuldu tygum í seinasta lagi í hesum ári uppgivið peningin á sjálvuppgávuni.

Við ávísing til viðgerðina av málinum omanfyri og sambært fyriliggjandi upplýsingum hevur skattakærunevndin á fundi samtykt og staðfest niðanfyri standandi avgerð:

"Skattakærunevndin staðfestir, at álíkningn fyri árið 1994, sum er fráboðað tygum í skrivi frá Toll- og Skattstovu Føroya frá 12. januar 1998 skal standa við óbroytt."

Hesa avgerð hevur advokaturin hjá skattgjaldaranum kært til Landsskattakærunevndina við skrivi dagfest 23.06.1999 og móttikið á Kærustovninum 24.06.99.

Kærarin og advokatur hansara gera galdandi:
Í kæruni til Landsskattakærunevndina vísir advokaturin til somu sjónarmið, sum eru gjørd galdandi undir viðgerðini í kommunalu skattakærunevndini.

Hann greiðir frá, at talan er um millumrokning, sum skattgjaldarin fekk við P/F L í samband við, at hann í 1989 seldi sín partsreiðarípart í P/R N til P/F L. Millumrokning hjá skattgjaldaranum gjørdist 190.131,51 kr.

Orsøkin til, at skattgjaldarin í 1989 seldi sín part í P/R N var, at samráðingar vóru við Føroya Banka um eina loysn av skuldarviðurskiftunum hjá P/R N, meðan samráðingar eisini vórðu førdar um eina samlaða loysn á skuldarviðurskiftunum hjá koncernini, sum P/F L var ein partur av.

Millum P/F L og partsreiðararnar í P/R N var frá byrjan greitt, at sølan skuldi vera til fulla og endaliga avgerð, ið hvussu so er skuldi hetta vera galdandi, um so var, at rekonstruktiónin av skipinum miseyðnaðist. Royndirnar at fáa eina skipan í lag viðvíkjandi skuldini í P/R N miseyðnaðust, og skipið varð í 1991 selt á tvingsilssølu. Síðani hevur einki virksemi verið í P/F L.

Vìsandi til, at millumrokningin stavar frá 1989, ger avokaturin í fyrsta lagi galdandi, at skattakravið er fyrnað. Í øðrum lagi ger hann galdandi, at millumrokningin eigur at vera inntøkuførd í 1991, tí í hesum ári er greitt, at millumrokningin ikki skuldi afturrindast.

Hann vísir á, at tvingsilssølan í 1994 er prógv um, at einki krav var mótvegis skattgjaldaranum, og at 1994 tí ikki kann nýtast sum skattsetingarár.

Eisini ger advokaturin galdandi, at skuldareftirgevingin er partur av eini generellari skuldarumskipan hjá P/R N, og tá persónliga heftilsi var uttan virðið, og skuldarumskipanin ikki á nakran hátt hevur viðført eina betran av eginogini, er skuldareftirgevingin ikki skattskyldug.

Toll- og Skattstovan ger galdandi:
Toll- og Skattstovan vísir á at í samband við gjøgnumgongd av roknskapinum hjá P/F L fyri inntøkuárið 1990, innkomin 17.06.91 sást, at felagið átti pening tilgóðar hjá trimum navngivnum persónum, sum eisini vóru partaeigarar í felagnum. Tá var parturin hjá skattgjaldaranum 182.608,30 kr. Í roknskapinum fyri 1991, innkomin 20.07.92 er bert ein samlað saldo uppgivin uppá 1.304.229,38 kr., men hevur Toll- og Skattstovan frá advokatinum hjá skattgjaldaranum fingið at vita, at hansara partur av upphæddini var 190.131,51 kr.

Toll- og Skattstovan sigur, at millumrokningin stendst av, at P/F L í samband við sáttmálan um keyp av P/R N í 1989, bant seg til at yvirtaka fremmandaskuldina. Av sáttmálanum framgongur eisini, at ein munur er millum yvirtiknu fremmandaskuldina og veruligu fremmandaskuldina í P/R N, og at felagið bindur seg til at gjalda, um ognarnarnir krevja tað.

Sambært Toll- og Skattstovuna er grundin til hesa debitorsaldo sostatt tann, at skattgjaldarin er sloppin undan at gjalda ein part av tí skuldini, sum P/R N hevði á søludegnum.

Toll- og Skattstovan ger galdandi, at tá slík vinnulig skuld verður eftirgivin, hevur eigarin fingið ein fíggjarligan fyrimun, sum er skattskyldugur.

Av fyrstan tíð var mett, at upphæddin, sum fall burtur, tá felagið bleiv tvingsilsavtikið í 1994, átti at skattast í 1991, men kom Toll- og Skattstovan seinni eftir, at rættari var at skatta upphæddina í 1994, tí hetta var tað árið, tá endalig vissa var fingin fyri, at peningurin fór ikki at vera afturgoldin.

Í frágreiðing til Toll- og Skattstovuna hevur kommunala skattakærunevndin m. a. viðmerkt, at málið snýr seg í høvuðsheitum um, at kærarin hevur selt part sín í P/R N til P/F L. Eftir søluna skyldar skattgjaldarin partafelagnum 190.131 kr. (peningur, ið skattgjaldarin sum partsreiðari áður hevur fingið skattligan frádrátt fyri).

Viðmerkingar frá Landsskattakærunevndini og avgerð:
Av roknskapinum hjá P/F L fyri 1989 og sáttmálanum millum skattgjaldaran og felagið frá 5. januar 1989 framgongur, at í samband við, at P/F L í 1989 keypti hansara partsreiðarípart í P/R N, yvirtók felagið ein størri part av skuld hansara enn avtalaði keypsprísurin, soleiðis at skattgjaldarin kom at skylda eina millumrokning. Av málsupplýsingunum framgongur, at skuld hansara pr. 31.12.91 var 190.131,00 kr.

Eingin avtala sæst at fyriliggja um, nær og hvussu hendan skuldin skal afturgjaldast ella avdragast, og eingi skjøl eru framløgd sum prógva, at P/F Føroya Banki hevur eftirgivið hendan partin av skuldini, áðrenn felagið yvirtók skuldina. Ei heldur eru prógv fyri, at skuldin er goldin ella eftirgivin, áðrenn felagið varð tvingsilsavtikið í 1994.

Landsskattakærunevndin leggur tí til grund fyri avgerð síni, at skattgjaldarin skyldaði P/F L 190.131 kr., tá felagið varð avtikið í 1994, og at kreditorar í samband við tvingsilsavtøkuna ikki hava gjørt vart við seg, fyri at fáa skuldina innkravda frá honum. Av hesum og tá annað ikki er prógvað, er Landsskattakærunevndin av tí áskoðan, at skuldareftirgevingin má metast at vera farin fram í 1994. Tá álíkningin er fráboðað í 1998, er nevndin at tí áskoðan, at tað ikki er relevant at viðgera spurningin um 5 ára fyrningarreglurnar.

Skuldareftirgeving kann, serstakliga tá talan er um einstaka eftirgeving sum í førinum hjá skattgjaldaranum, t.v.s. eftirgeving bert frá einum kreditori, verða skattskyldug. Skattskyldan er tengd at eini meting av, um eftirgivna kravið hevði nakað virði ella ikki. Tað vil siga, at sæst eftirgevingin ikki at vera grundað á fíggjarligu viðruskiftini hjá skuldaranum, kann eftirgevingin vera skattskyldug út frá sjónarmiðnum um, at skuldarin við eftirgevingini fær ein fíggjarligan fyrimun, sum er skattskyldugur sambært reglunum í § 25 í skattalógini.

Landsskattakærunevndin er av tí áskoðan, at spurningurin um skuldareftirgevingin hjá skattgjaldaranum er skattskyldug ella ei, er tengd at, hvat virðið var í kravinum, sum felagið hevði móti honum. Neyðugt er tí, at ein neyv uppgerð verður gjørd yvir eginognina hjá skattgjaldaranum, tá kravið varð eftirgivið í 1994.

Men vitandi um, at ognaruppgerðirnar aloftast ikki eru gjørdar út frá verunliga marknaðarvirðinum fyri eitt nú fastogn og leysafæ, og at eginogn hansara pr. 31.12.94 uppá 721.207 kr. sambært ognaruppgerðini so gott sum øll er tengd at fastogn og leysafæi og fevnir um ognir hjá honum og konuni, er nevndin av tí áskoðan, at ikki er gjørligt at áseta virðið út frá teim fyriliggjandi upplýsingunum.

Tá skattavaldið ei heldur sæst at hava viðgjørt spurningin um eginogn hansara, avgjørdi nevndin at heimvísa málið til Toll- og Skattstovuna (álíkningarvaldið) til nýggja viðgerð samsvarandi omanfyristandandi. Í viðgerðini skal álíkningarvaldið meta um virðið á kravinum, sum felagið hevði móti skattgjaldaranum, gera upp eginogn hansara út frá verunliga virðinum ultimo 1994 og meta um, um hetta viðførir broytingar í longu framdu álíkningini ella ikki.

Avgerðin hjá Landsskattakærunevndini kann sambært § 25 stk. 5 í lóg um Toll- og Skattafyrisiting leggjast fyri Føroya Rætt, men skal hetta verða gjørt innan 3 mánaðar frá móttøku av úrskurðinum.

